
Brahmanakritam Vishnu Stotram

બ્રાહ્મણકૃતમ્ વિષ્ણુસ્તોત્રમ્

બ્રાહ્મણ ઉવાચ -

પ્રણિપત્યાક્ષરં વિશ્વં વિશ્વહેતું નિરઞ્જનમ્ ।
યત્પ્રાર્થયામ્યવિકલં સકલં તત્પ્રયચ્છતુ॥ ૭૭॥
કર્તારમકૃતં વિષ્ણું સર્વકારણકારણમ્ ।
અણોરણીયાંસમજં સર્વવ્યાપિનમીશ્વરમ્॥ ૭૮॥
પરાત્પરતરં યસ્માન્નાસ્તિ સર્વેશ્વરાત્પરમ્ ।
તં પ્રણમ્યાચ્યુતં દેવં પ્રાર્થયામિ યદસ્તુ તત્॥ ૭૯॥
સર્વેશ્વરાચ્યુતાનન્ત પરમાત્મઞ્જનાર્દન ।
સંસારાબ્ધિમહાપોત સમુદ્ધર મહાર્ણવાત્॥ ૮૦॥
વ્યોમાનિલાગ્ન્યમ્બુધરસ્વરૂપ તન્માત્રસર્વેન્દ્રિયબુદ્ધિરૂપ ।
અન્તઃસ્થિતાત્મન્પરમાત્મરૂપ પ્રસીદ સર્વેશ્વર વિશ્વરૂપ॥ ૮૧॥
તમાદિરન્તો જગતોઽસ્ય મધ્યમાદેસ્ત્વમાદિઃ પ્રલયસ્ય ચાન્તઃ ।
ત્વત્તો ભવત્યેતદશેષમીશ ત્વય્યેવ ચાન્તે લયમભ્યુપૈતિ॥ ૮૨॥
પ્રદીપવર્ત્યન્તગતોઽગ્નિરલ્પો યથાતિકક્ષે વિતતં પ્રયાતિ ।
તદ્વદ્વિસૃષ્ટેરમરાદિભિન્નૈર્વિકાશમાયાસિ   વિભૂતિભેદૈઃ॥ ૮૩॥
યથા નદીનાં બહવોઽમ્બુવેગાઃ સમન્તતોઽબ્ધિં  ભગવન્વિશન્તિ ।
ત્વય્યન્તકાલે જગદચ્યુતેદં તથા લયં ગચ્છતિ સર્વભૂતે॥ ૮૪॥
ત્વં સર્વમેતદ્બહુધૈક એવ જગત્પતે કાર્યમિવાભ્યુપેતમ્ ।
યદસ્તિ યન્નાસ્તિ ચ તત્ત્વમેવ હરે ત્વદન્યદ્ભગવન્કિમસ્તિ॥ ૮૫॥
કિન્ત્વીશ માયા ભવતો નિજેયમાવિષ્કૃતાવિષ્કૃતલોકસૃષ્ટે ।
યયાહમેષોઽન્યતમો મમેતિ મદીયમસ્યાભિવદન્તિ મૂઢાઃ॥ ૮૬॥
તયા વિમૂઢેન મયાબ્જનાભ ન યત્કૃતં તત્ક્વચિદસ્તિ કિઞ્ચિત્ ।

ભૂમ્યમ્બરાગ્નિસલિલેષુ દેવ જાગ્રત્સુષુપ્ત્યાદિષુ દુઃખિતેન॥ ૮૭॥
ન સન્તિ તાવન્તિ જલાન્યપીડ્ય સર્વેષુ નાથાબ્ધિષુ સર્વકાલમ્ ।
સ્તન્યાનિ યાવન્તિ મયાતિઘોરે પીતાનિ સંસારમહાસમુદ્રે॥ ૮૮॥
સમ્પચ્છિલાનાં હિમવન્મહેન્દ્ર કૈલાસમેર્વાદિષુ નૈવ તાદૃક્ ।
દેહાન્યનેકાન્યનુગૃહ્ણતો મે પ્રાપ્તાસ્થિસમ્પન્મહતિ યથેશ॥ ૮૯॥
ત્વય્યર્પિતં   નાથ પુનઃ પુનર્મે મનઃ સમાક્ષિપ્ય સુદુર્ધરોઽપિ ।
રાગો હિ વશ્યં કુરુતે તતોઽનુ લોભાદયઃ કિં  ભગવન્કરોમિ॥ ૯૦॥
એકાગ્રતામૂલ્યબલેન લભ્યં ભવૌષધં ત્વં ભગવન્કિલૈકઃ ।
મનઃ પરાયત્તમિદં ભવેઽસ્મિન્સંસારદુઃખાત્કિમહં કરોમિ॥ ૯૧॥
ન સન્તિ તે દેવ ભુવિ પ્રદેશા ન યેષુ જાતોઽસ્મિ તથા વિનષ્ટઃ ।
અત્તા મયા યેષુ ન જન્તવશ્ચ સમ્ભક્ષિતો યૈશ્ચ ન જન્તુસઙ્ઘૈઃ ॥ ૯૨॥
સિંહેન   ભૂત્વા બહવો મયાત્તા વ્યાઘ્રેણ ભૂત્વા બહવો મયાત્તાઃ ।
તથાન્યરૂપૈર્બહવો મયાત્તાઃ સમ્ભક્ષિતોઽહં બહુભિસ્તતશ્ચ ॥ ૯૩॥
ઉત્ક્રાન્તિદુઃખાન્યતિદુઃસહાનિ સહસ્રશો યાન્યનુસંસ્મરામિ ।
તૈઃ સંસ્મૃતૈસ્તત્ક્ષણમેવ દેવ તડિદ્યથા મે હૃદયં પ્રયાતિ॥ ૯૪॥
તતશ્ચ દુઃખાન્યનિવારણાનિ યન્ત્રાગ્નિશસ્ત્રૌઘસમુદ્ભવાનિ ।
ભવન્તિ યાન્યચ્યુત નારકાનાં તાન્યેવ તેષામુપમાનમાત્રમ્॥ ૯૫॥
દુઃખાન્યસહ્યાનિ ચ ગર્ભવાસે વિણ્મૂત્રમધ્યેઽતિનિપીડિતસ્ય ।
ભવન્તિ યાનિ ચ્યવતશ્ચ ગર્ભાત્તેષાં સ્વરૂપં ગદિતું ન શક્યમ્॥ ૯૬॥
દુઃખાનિ બાલેષુ મહાન્તિ નાથ કૌમારકે યૌવનિનશ્ચ પુંસઃ ।
જ્વરાતિસારાક્ષિરુગાદિકાનિ સમસ્તદુઃખાલય એવ વૃદ્ધઃ॥ ૯૭॥
કરોતિ કર્માચ્યુત તત્ક્ષણેન પાપં નરઃ કાયમનોવચોભિઃ ।
યસ્યાબ્દલક્ષૈરપિ નાન્તમેતિ શસ્ત્રાદિયન્ત્રાગ્નિનિપીડનેષુ॥ ૯૮॥
દુઃખાનિ યાનીષ્ટવિયોગજાનિ ભવન્તિ સંસારવિહારભાજામ્ ।
પ્રત્યેકશસ્તેષુ નરા વિનાશમિચ્છન્ત્યસૂનાં મમતાભિભૂતાઃ॥ ૯૯॥
શોકાભિભૂતસ્ય મમાશ્રુ દેવ યાવત્પ્રમાણં ન જલં પયોદા ।
તાવત્પ્રમાણં ન જલં પયોદા મુઞ્ચન્ત્યનેકૈરપિ વર્ષલક્ષૈઃ॥ ૧૦૦॥

મન્યે ધરિત્રી પરમાણુસઙ્ખ્યામુપૈતિ પિત્રોર્ગણનામશેષમ્ ।
મિત્રાણ્યમિત્રાણ્યનુજીવિબન્ધૂન્સઙ્ખ્યાતમીશોઽસ્મિ ન દેવદેવ॥ ૧૦૧॥
સોઽહં ભૃશાર્તઃ કરુણાં કુરુ ત્વં સંસારગર્તે પતિતસ્ય વિષ્ણો ।
મહાત્મનાં સંશ્રયમભ્યુપેતો નૈવાવસીદત્યતિદુર્ગતોઽપિ॥ ૧૦૨॥
પરાયણં રોગવતાં હિ વૈદ્યો મહાબ્ધિમગ્નસ્ય ચ નૌર્નરસ્ય ।
બાલસ્ય માતાપિતરૌ સુઘોરસંસારખિન્નસ્ય હરે ત્વમેકઃ॥ ૧૦૩॥
પ્રસીદ સર્વેશ્વર સર્વભૂત સર્વસ્ય હેતો પરમાર્થસાર ।
મામુદ્ધરાસ્માદુરુદુઃખપઙ્કાત્સંસારગર્તાત્સ્વપરિગ્રહેણ॥ ૧૦૪॥
ધર્માત્મનામવિકલાં ત્વયિ નાથ ભક્તિં
શ્રદ્ધાવતાં સતતમુદ્વહતાં વરેણ્ય ।
કાર્યં કિયન્મમ વિમૂઢધિયોઽધમસ્ય
ભૂત્વા કૃપાલુરમલામજ દેહિ બુદ્ધિમ્॥ ૧૦૫॥
જ્ઞાત્વા યયાખિલમસારમસારમેવ
ભૂતેન્દ્રિયાદિકમપારમમુક્તિમૂલમ્ ।
માયાન્તરેયમચલાં તવ વિશ્વરૂપ
સમ્મોહિતં સકલમેવ જગદ્યયૈતત્॥ ૧૦૬॥
બ્રહ્મેન્દ્રરુદ્રમરુદશ્વિદિવાકરાદ્યા
જ્ઞાતું ન યં પરમગુહ્યતમં સમર્થાઃ ।
ન ત્વામલં સ્તુતિપથેષ્વહમીશિતારં
સ્તોષ્યામિ મોહકલુષાલ્પમતિર્મનુષ્યઃ॥ ૧૦૭॥
યસ્માદિદં ભવતિ યત્ર જગત્તથેદં
યસ્મિંલ્લયં   વ્રજતિ યશ્ચ જગત્સ્વરૂપઃ ।
તં સર્ગસંસ્થિતિવિનાશનિમિત્તભૂતં
સ્તોતું ભવન્તમલમીશ ન કશ્ચિદસ્તિ॥ ૧૦૮॥
મૂઢોઽયમલ્પમતિરલ્પસુચેષ્ટિતોઽયં
ક્લિષ્ટં મનોઽસ્ય વિષયૈર્ન મયિ પ્રસઙ્ગિ  ।
ઇત્થં કૃપાં કુરુ મયિ પ્રણતે કિલેશ
ત્વાં સ્તોતુમમ્બુજભવોઽપિ હિ દેવ નેશઃ॥ ૧૦૯॥
યસ્યોદરે સકલ એવ મહીધ્રચન્દ્ર -

દેવેન્દ્રરુદ્રમરુદશ્વિદિવાકરાગ્નિ- ।
ભૂમ્યમ્બુવાયુગગનં જગતાં સમૂહં
સ્તોષ્યામિ તં સ્તુતિપદૈઃ કતમૈર્ભવન્તમ્॥ ૧૧૦॥
યસ્યાગ્નિરુદ્રકમલોદ્ભવવાસવાદ્યૈઃ
સ્વાંશાવતારકરણેષુ સદાઙ્ઘ્રિયુગ્મમ્  ।
અભ્યર્ચ્યતે વદ હરે સ કથં મયાદ્ય
સમ્પૂજિતઃ પરમુપૈષ્યસિ તોષમીશ॥ ૧૧૧॥
ન સ્તોતુમચ્યુત ભવન્તમહં સમર્થો
નૈવાર્ચનૈરલમહં તવ દેવ યોગ્યઃ ।
ચિત્તં ચ ન ત્વયિ સમાહિતમીશ દોષૈઃ
આક્ષિપ્યતે કથય કિં  નુ કરોમિ પાપઃ॥ ૧૧૨॥
તત્ત્વં પ્રસીદ ભગવન્કુરુ મય્યનાથે
વિષ્ણો કૃપાં પરમકારુણિકઃ કિલ ત્વમ્ ।
સંસારસાગરનિમગ્નમનન્ત દીનં
ઉદ્ધર્તુમર્હસિ હરે પુરુષોત્તમોઽસિ॥ ૧૧૩॥
ઇતિ વિષ્ણુધર્મેષુ ચતુર્નવતિતમોઽધ્યાયાન્તર્ગતં બ્રાહ્મણકૃતં

વિષ્ણુસ્તોત્રં સમ્પૂર્ણમ્ ।

